
Ход урока
Уступнае слова настаўніка (гэтыя верша-

ваныя радкі запісаны на дошцы ў якасці эпі- 
графа.) 

Які той час?
На стромах Адраджэння
Вялікі Леанарда, Рафаэль
І Мікеланджэла – 
Усе светачы зямель
Ратуюць чалавека ад глумлення.
Так пра эпоху Адраджэння напісаў белару-

скі паэт Мікола Арочка. І гэтымі радкамі мы 
пачнём наш урок, прысвечаны выдатнаму сыну 
зямлі беларускай – Міколу Гусоўскаму, з-пад 
пяра якога выйшла бессмяротная паэма “Пес-
ня пра зубра” – гімн роднай зямлі, сваёй Баць-
каўшчыне. Мэта нашага ўрока – як мага больш 
даведацца пра паэта і прааналізаваць яго паэму, 
раскрыць яе шматпланавасць у адлюстраванні 
гісторыі і культуры Беларусі XIV–XVI стагод-
дзяў, паказаць яе гуманістычны пафас і анты-
ваенную накіраванасць.

УРОК У 9 КЛАСЕ ПА БЕЛАРУСКАЙ ЛІТАРАТУРЫ, 
ПРЫСВЕЧАНЫ М. ГУСОЎСКАМУ  

І ЯГО ПАЭМЕ “ПЕСНЯ ПРА ЗУБРА”,  
ПРАВОДЗІЦЦА Ў 2-Й ЧВЭРЦІ (ЛІСТАПАД)

Урок беларускай літаратуры ў 9 класе.
Мікола Гусоўскі. “Песня пра зубра”.
Мэта: паглыбіць першапачатковае ўспрыманне твора, раскрыць яго шматпланавасць у адлю-

страванні гісторыі і культуры Беларусі XIV–XVI стагоддзяў; паказаць антываенную накірава-
насць паэмы, яе гуманістычны пафас; развіваць вусную мову вучняў, уменне выказваць сваю 
думку; выхоўваць любоў да Радзімы, цікавасць да яе гісторыі.

Абсталяванне: фотаздымак зубра, партрэты М. Гусоўскага, прадстаўнікоў эпохі Адраджэння, 
відэа з фотаздымкамі з Белавежскай пушчы, запіс песні “Белавежская пушча” ў выкананні ан-
самбля “Песняры”; выстава кніг і часопісаў аб прыродзе; “Тлумачальны слоўнік”.

Запрудская Валянціна Іосіфаўна, 
настаўніца беларускай мовы 
і літаратуры вышэйшай катэгорыі
ДУА “Сасноўская дзіцячы сад-
базавая школа Віцебскага раёна”

Але перш чым гаварыць пра Міколу Гу-
соўскага, трэба ўспомніць пра тую эпоху, той 
час, калі жыў наш славуты суайчыннік. Час Ад-
раджэння – гэта найвялікшая эпоха, калі было 
зроблена шмат навуковых адкрыццяў такімі ву-
чонымі, як Капернік, Галілей, Кеплер. Калумб 
і Магелан адкрылі новыя мацерыкі і даказалі, 
што Зямля мае форму шара. Іаган Гутэнберг 
вынайшаў друкарскі станок. У развіццё сусвет-
най літаратуры і мастацтва ўнеслі вялікі ўклад 
Петрарка, Шэкспір, Сервантэс, Леанарда да Він-
чы, Рафаэль. На гэты час прыпадае фарміраван-
не беларускай народнасці і беларускай мовы, 
якая ў часы ВКЛ была дзяржаўнай. У гэты час 
жылі і тварылі гуманісты-патрыёты Ф. Скары-
на, М. Гусоўскі, пазней – С. Будны, В. Цяпінскі, 
Л. Сапега. Яны прысвяцілі сябе справе распаў-
сюджвання асветы ў родным краі (на экране па 
чарзе паказваюцца партрэты ўсіх названых дзе-
ячаў эпохі Адраджэння). 

А зараз паслухаем больш падрабязнае па-
ведамленне пра эпоху Адраджэння. (Падрых-

таваны вучань робіць паведамленне. На экра-
не з’яўляюцца партрэты дзеячаў эпохі Адра- 
джэння.)

Вучань: Адраджэнне – гэта эпоха, якая дала 
цэлы шэраг выдатных імёнаў: Дантэ, Петрар-
ка, Рабле, Леанарда да Вінчы, Шэкспір, Сер-
вантэс, сярод іх Францыск Скарына і Мікола 
Гусоўскі.

Новыя ўяўленні пра чалавека і свет сталі 
асноваю новага светаўспрымання, якое ў часы 
Адраджэння атрымала назву “гуманізм”, што 
значыць “чалавечны”.

Сапраўды, Адраджэнне было эпохаю 
ўслаўлення, абагаўлення чалавека. Чалавек 
паўставаў як цэнтральная фігура свету, яго 
прыгажосць параўноўвалася з Боскай даскана-
ласцю. Адной з прыкмет гуманістычнага мы-
слення было і вызваленне людзей ад рэлігійна-
га ўздзеяння, абарона свабоды думкі. Чалавек 
меў права на зямныя ўцехі і радасці, сцвярджа-
лася яго права на шчасце і свабоду.

Мастацтва Адраджэння паказвала, як бі-
блейскія вобразы або вобразы антычных ба-
гоў сыходзяць на зямлю, набываюць чалавечае 
аблічча. Надзвычай выразны прыклад – “Сікс-
цінская мадонна” Рафаэля (выява карціны 
на экране).

Відавочна, што карціна напісана на рэлігій-
ны сюжэт, але колькі ў ёй зямнога, прыгожа-
га, пяшчотнага! Вобраз Маці Боскай паўстае 
і як вобраз Маці-заступніцы. Ён параўноўва-
ецца з вобразам звычайнай жанчыны, якая мае 
дзіця і хацела б зберагчы яго ад няшчасцяў.

Петрарка (партрэт на экране) у сваіх “Сане-
тах” уславіў прыгажосць свету, якую ўбачыў 
дзякуючы свайму каханню да зямной жанчы-
ны Лаўры (выява партрэта на экране).

XIV–XVI стагоддзі былі надзвычай важны-
мі і складанымі. У гэты час фарміраваліся на-
цыі і ўтвараліся дзяржавы, развівалася мара-
плаванне і былі здзейснены вялікія геаграфіч-
ныя і навуковыя адкрыцці, зараджалася буйная 
прамысловасць, пачалося кнігадрукаванне, на-
зіраўся сапраўдны ўзлёт мастацкай культуры. 

Настаўнік: На ўроку некалькі разоў прагу-
чалі словы гуманізм, гуманісты. Што ж азначае 
слова гуманізм? (Дзеці шукаюць адказ у “Тлу-
мачальным слоўніку”, а настаўнік потым выве-
швае значэнне слова на дошцы.)

Настаўнік: Выдатным прадстаўніком эпохі 
Адраджэння, паэтам-гуманістам быў Мікола 
Гусоўскі. Што ж мы пра яго ведаем, якія звесткі 
дайшлі да нас?

(Выступленні падрыхтаваных вучняў.)

1-ы вучань: Мікола Гусоўскі – славуты паэт 
далёкага XVI стагоддзя. Звестак пра яго заста-
лося надзвычай мала. Нарадзіўся ён прыкладна 
ў той час, што і Францыск Скарына, але дзе – 
невядома. Паселішчы з назваю Гусава былі 
і ў Польшчы, і ў Беларусі.

З твораў Гусоўскага відаць, што ён добра ве-
даў жыццё і гісторыю беларусаў, горача любіў 
нашу старажытную дзяржаву – Вялікае Княст-
ва Літоўскае.

2-і вучань: Вучоныя мяркуюць, што буду-
чы паэт мог нарадзіцца ў сям’і княжага лесніка 
або паляўнічага. Хлопчык з ранняга дзяцін-
ства дапамагаў бацьку ў яго нялёгкай спра-
ве. А ў юнацтве ён і сам быў ужо добрым па-
ляўнічым. Мікола выдатна ведаў навакольныя 
лясы, пушчы, звярыныя сцежкі і звычаі. Ён до-
бра хадзіў на лыжах, страляў з лука.

3-і вучань: Юнаку тыднямі даводзілася 
блукаць па лясных нетрах, начаваць каля во-
гнішча, вячэраць печанай на вуголлі дзічынай. 
Але не менш за паляванне яго вабіла навука. 
Ён вучыўся ў Вільні і Кракаве, бліскуча ава-
лодаў там лацінскай мовай, пачаў на ёй піса-
ць вершы. Разумнага юнака заўважыў біскуп 
Эразм Вітэліус, які аднойчы, накіроўваючыся 
ў Італію, узяў юнака з сабой.

Там Мікола Гусоўскі і стварыў свой геніяль-
ны твор – паэму “Песня пра зубра”.

Настаўнік: Але выдатны паэт не толь-
кі апісаў велічнага ўладара беларускіх лясоў. 
Ён усхвалявана і шчыра расказаў пра родную 
зямлю, выказаў шчырую любоў да Бацькаўш-
чыны, да яе працавітага народа. А праз вобраз 
зубра паказаў магутнасць Вялікага Княства 
Літоўскага, яго аўтарытэт на міжнароднай арэ-
не. Гэта паэма – прыклад таго, як трэба любіць 
сваю Радзіму і служыць ёй. 

Давайце звернемся да партрэта М. Гусоўска-
га. Зразумела, што да нас не маглі дайсці яго 
сапраўдныя партрэты або фотаздымкі. Такім 
яго ўявіў мастак Я. Кулік. Строгі твар, удум-
лівы позірк, вочы паэта нібы глядзяць на нас 
з глыбіні стагоддзяў і пытаюцца:

“А вы, мае нашчадкі, што пакінеце наступ-
ным пакаленням пасля сябе?” У руцэ ён тры-
мае дубовы лісток з жалудом, як напамін пра 
Белавежскую пушчу.

У розныя часы беларускія пісьменнікі часта 
пісалі пра зубра, але самы славуты твор пра 
асілка пушчанскага краю стварыў паэт Мікола 
Гусоўскі. (Фотаздымак зубра.)

Вядома, вы таксама бачылі зубра на малюн-
ках, фотаздымках, па тэлебачанні. А калі па-

бываеце ў Белавежскай пушчы, дык убачыце 
жывых лясных волатаў. У 2009 годзе адзнача-
лася 600-годдзе з дня ўстанаўлення запаведна-
га рэжыму ў гэтым лясным царстве.

А зараз паслухайце легенду.
Дзяліў Бог між народамі землі. Прыйшлі 

беларусы, вельмі пану Богу спадабаліся. І па-
чаў ён іх надзяляць: пушчы вам даю нямера-
ныя, рэкі – поўныя, палі – шырокія. Холаду 
ў вас ніколі не будзе, спёкі – таксама. У пуш-
чах – звяры чародамі, у рэках – рыба касякамі, 
у вуллях – пчолы мільёнамі. Паслухаў мужык 
Мікіта Бога і ўсклікнуў: “Божа, ты ж нам рай 
аддаеш!” Вось у гэты райскі запаведны куток 
Беларусі, Белавежскую пушчу, мы зараз і ад-
правімся, дзе і сёння пад галінамі кашлатых 
сосен і елак блукае магутны лясны асілак.

(Песня “Белавежская пушча” ў выкананні 
ансамбля “Песняры” і прагляд слайдаў з фо-
таздымкамі пушчы.)

Зараз звернем увагу на словы, якія змешча-
ны на дошцы: аўтар, гімн, гонар, патрыятызм, 
сімвал, шэдэўр, эпоха. Дома аднаму з вуч-
няў трэба было звярнуцца да “Тлумачальнага 
слоўніка” і выпісаць лексічнае значэнне гэтых 
слоў, якія будуць сустракацца на ўроку. (Ву-
чань зачытвае лексічнае значэнне слоў, клас за-
пісвае ў сшыткі.)

А зараз звярніце ўвагу на здымак зубра 
(на экране) і паслухайце, як апісвае яго пісь-
меннік Віталь Вольскі.

Вучань: Трашчыць галлё. З шумам і фыр-
каннем прадзіраецца з непраходнага гушчару 
нешта вялікае і дужае. Хістаюцца маладыя бя-
розы. Пад напорам цяжкага цела нікне да зямлі 
густы падлесак.

Гэта – зубр. Вось ён выходзіць на лясную па-
ляну, схіліўшы магутную галаву, і спыняецца, 
асветлены сонцам. Прагна ўглядваюся я ў ляс-
нога волата. Рэдка даводзіцца бачыць такое ві-
довішча. Увесь ён аброс густой кучаравай шэр-
сцю цёмна-каштанавага колеру. Яго вялікая, 
нізка пасаджаная галава з чорнай бародкай 
і шырокія мускулістыя грудзі здзіўляюць сваёй 
веліччу і магутнасцю. Высокі карак гарбом уз-
вышаецца над спінаю.

Шыя і грудзі густа пакрыты цёмнай калма-
тай грывай. Яна звісае над шырока пастаўлены-
мі, тоўстымі і кароткімі нагамі.

Пярэдняя частка яго моцнага тулава, цяжкая 
і масіўная, здаецца непамерна развітай у параў-
нанні з задняй, пакрытай карацейшымі і свят-
лейшымі валасамі. Заднія ногі выглядаюць 

вышэйшымі і танчэйшымі за пярэднія. Хвост – 
як у звычайнага быка, але кароткі і тоўсты. 
У ясным і ціхім лясным паветры выразна чуец-
ца роўнае і глыбокае дыханне вялікай жывёлы. 
Пастаяўшы крыху на месцы, нібы ў задуменні, 
зубр рушыць далей, абрываючы мімаходам ма-
ладыя галінкі ясеня.

Настаўнік: А цяпер прыйшла пара звярнуц-
ца да тэксту паэмы “Песня пра зубра”, якую вы 
прачыталі дома і знайшлі адказы на дадзеныя 
пытанні. (Вучні адказваюць на пытанні і за-
чытваюць вытрымкі з паэмы.)

1. Што стала прычынай напісання паэмы?
2. Як апісвае Гусоўскі зубра?
3. Дзе гаворыцца, што аўтар сумуе па Радзі-

ме,  успамінаючы былое?
4. Ці хадзіў сам Гусоўскі на паляванне?
5. Якія звычкі, павадкі звера апісвае паэт?
6. Чым было багата ВКЛ?
7. Зачытайце сцэну палявання на зубра.
8. Якія пачуцці ахопліваюць паэта?
9. Якога князя ўспамінае Гусоўскі?
10. Супраць чаго выступае паэт?
Настаўнік: З далёкага XVI стагоддзя да нас 

далятаюць словы Гусоўскага, накіраваныя су-
праць вайны. Паэма была напісана на лацін-
скай мове. Язэп Семяжон пераклаў яе на сучас-
ную беларускую мову.

Якая ж асноўная ідэя паэмы? (Любоў да род-
нага краю, да народа.)

Якая сутнасць вобраза зубра? (Сімвал ма-
гутнасці ВКЛ.)

За што выступае аўтар? (За мір, добрыя ад-
носіны між народамі і ўнутры дзяржавы.)

Гэта паэма – прыклад таго, як трэба любіць 
сваю Радзіму. 

Вывады:
М. Гусоўскі – аўтар паэмы, патрыёт, гу-

маніст, прадстаўнік эпохі Адраджэння, гонар 
нашай літаратуры.

Паэма “Песня пра зубра” – гімн роднаму 
краю, сапраўдны шэдэўр.

Зубр – сімвал ВКЛ.
Рэфлексія.
На дошцы размешчаны на лістах паперы 

словы: Мікола, ў, вочы, Гусоўскі, далёкае, – , 
нашы, мінулае (вучні павінны ўзяць лісткі па-
перы са словамі і стаць адзін за адным так, каб 
чытаўся сказ: Мікола Гусоўскі – нашы вочы 
ў далёкае мінулае.) 

Адзнакі. 
Д/з: падрыхтаваць вуснае выказванне па ад-

ной з прапанаваных тэм. 

